5. A poesía entre 1936 e 1975: a Xeración do 36, a Promoción de Enlace, a Xeración das Festas Minervais.


Despois do longo silencio que seguiu á Guerra Civil, o primeiro libro en galego editado en Galicia será o poemario Cómaros verdes, en 1947, obra de Aquilino Iglesia Alvariño. Ao pouco tempo, a fundación da editorial Galaxia, en 1950, marcará simbolicamente o comezo da lenta recuperación da nosa literatura. A partir dese ano, a lírica galega ofrecerá un panorama moi heteroxéneo en canto a grupos poéticos, estilos e liñas temáticas. Con todo, existe unha continuidade a respecto da época de preguerra e mesmo do XIX:
· O cultivo do neotrobadorismo de Bouza Brey e Cunqueiro continúa no mesmo Cunqueiro e en Álvarez Blázquez.
· A poesía social e cívica de Curros e de Cabanillas prolóngase no socialrealismo de Celso Emilio Ferreiro, Luís Seoane, Méndez Ferrín, Manuel Maríe e Bernardino Graña.
· O intimismo de Rosalía convértese en intimismo radical e existencial en Aquilino Iglesia  Alvariño e Antón Tovar.
· O paisaxismo de Noriega Varela ou Amado Carballo ten continuidade no ruralismo de Iglesia Alvariño, Uxío Novoneyra e Avilés de Taramancos.
Adóitase sinalar 1976 como data final da primeira etapa da posguerra, porque coincide o remate da Ditadura coa publicación de Con pólvora e magnolias, de Xosé Luís Méndez Ferrín, libro que revolucionará o panorama poético en Galicia.
No período que vai de 1936 a 1976 recoñecemos tres xeracións de autores: a Xeración do 36, a Promoción de Enlace e a Xeración das Festas Minervais.

A xeración de 1936. Características xerais:

· Confórmana os poetas nados entre 1910 e 1920.

· Formáronse baixo a influencia directa dos homes da xeración Nós e das vangardas.

· A súa traxectoria vital viuse fortemente marcada pola guerra.

· Supoñen unha ponte entre a literatura de preguerra e as promocións máis novas.

· Seguen tendencias variadas: neotrobadorismo, paisaxismo, poesía cívica, intimismo...

Os autores principais desta xeración son os seguintes:
· AQUILINO IGLESIA ALVARIÑO (Seivane, 1909-Santiago, 1961). Na preguerra publicara Señardá e Corazón ao vento, na liña paisaxista e popular de Amado Carballo con influencias modernistas. Na posguerra publicou Cómaros verdes, con mestura de poemas neotrobadorescos e paisaxistas na liña da vangarda; De día a día e Lanza de soledá, libros nos que aflora a reflexión e o sentimento de desamparo, soidade e dor existencial.
· CELSO EMILIO FERREIRO (Celanova, 1912-Vigo, 1979) é o iniciador e principal representante da liña poética denomiada socialrealismo. Entre os seus títulos destacamos O soño sulagado, Longa noite de pedra, Viaxe ao país dos ananos, Cantigas de escarnio e maldecir, Antipoemas e Onde o mundo se chama Celanova. A súa poesía está dominada por tres rexistros básicos: o cívico, no que a poesía responde a un compromiso social de defensa da liberdade, da paz e a solidariedade; o intimista, no que se reflicte a memoria da guerra, a dor existencial, o amor, a nostalxia...; e o satírico, no que usa a ironía e o sarcasmo para escarnecer a tipos humanos concretos e para facer denuncia moral e política. É un autor dunha gran sinxeleza expresiva, case coloquial e con certo afán didactista.
· XOSÉ MARÍA ÁLVAREZ BLÁZQUEZ (Tui, 1915-Vigo, 1985). É autor de libros como Poemas de ti e de min ou Roseira do teu mencer, de carácter intimista, e do Cancioneiro de Monfero, un poemario neotrobadoresco.

Promoción de Enlace. Características xerais:

· Os seus membros naceron entre 1920 e 1930.

· Formáronse nas adversas circunstancias dos primeiros anos da posguerra.

· Carecen da influencia da xeración Nós e das vangardas da preguerra.

· Foron nos seus comezos escritores bilingües.

· Combinan a expresión do seu compromiso social coa da angustia existencial.

Os autores principais son:

· ANTÓN TOVAR (Rairiz de Veiga, 1921). É autor de Arredores e Non, nos que domina a tensión entre a angustia existencial e a esperanza; en O vento no teu colo, Calados esconxuros e A nada destemida apréciase a preocupación social e certo erotismo vitalista.

· LUZ POZO GARZA (Ribadeo, 1922) escribiu O paxaro na boca, Verbas derradeiras, Códice calixtino e Prometo a flor de loto, de carácter intimista, unhas veces sensual e outras máis transcendente.

A xeración das Festas Minervais. Características xerais:

· Naceron entre 1930 e 1940.

· Non chegaron a coñecer conscientemente a guerra.

· Déronse a coñecer a través dos certames literarios Festas Minervais, celebrados en Santiago nos anos 50.

· Teñen como mestres os autores da Xeración do 36 e tamén as figuras históricas ligadas á editorial Galaxia, fundada en 1950.

· Maniféstanse todos eles en dúas liñas poéticas sucesivas:

a) A escola da tebra: poesía intimista; o poeta preséntase en conflito co mundo. Temas: a soidade, a desesperanza, a morte, a angustia vital...

b) O socialrealismo: poesía de denuncia social. Temas: a opresión, a guerra, o sentimento de Galicia...

Os autores principais son:

· MANUEL MARÍA (Outeiro de Rei, 1930). Dentro do período tebrista, do que é inaugurador, escribiu Muiñeiro de brétemas e Morrendo a cada intre, nos que manifesta unha visión atormentada da existencia. Terra Chá contén ecos paisaxistas. Documentos persoais, Cancións do lusco e fusco e outros teñen carácter social e cívico, con presenza do humor e a retranca. A primavera de Venus é un libro máis intimista.
· BERNARDINO GRAÑA (Cangas, 1932). O Poema do home que quixo vivir sitúase dentro da Escola da Tebra. Outros poemarios seus, como Profecía do mar, Non vexo Vigo nin Cangas, Se o noso amor e os peixes Sar arriba voasen e Himno verde amosan características sociais coa presenza dunha fonda conciencia ecolóxica.
· UXÍO NOVONEYRA (O Courel, 1930-Santiago, 1999) escribiu Os Eidos e Os Eidos 2, na tradición da poesía paisaxística pero con gran forza e ton existencial. En Poemas caligráficos e Muller pra lonxe aparecen a poesía amorosa e a social.

· XOSÉ LUÍS MÉNDEZ FERRÍN (Ourense, 1938) é un dos grandes narradores da literatura galega e tamén poeta. Voce na néboa pertence á estética tebrista. A liña socialrealista cultívaa en Con pólvora e magnolias, Poesía enteira de Heriberto Bens e O fin dun canto. Con pólvora e magnolias marcou unha profunda transformación na poesía galega dando paso ás tendencias da lírica actual, con novos temas e novas formas poéticas. Os seus libros máis recentes son Erótica e Estirpe.

